
tumani, Kichik Beshyogʻoch koʻchasi, 

70/10-uy. Elektron manzil: 

scienceproblems.uz@gmail.com 

Bogʻlanish uchun telefon: 

(99) 602-09-84 (telegram). 

mailto:scienceproblems.uz@gmail.com

Kirish. Jahon ilm-fanida odob va axloq, ramziy ifodalarga bagʻishlangan adabiyot orqali 

ruhiy tarbiyaga oid muammolarni oʻrganilishga alohida eʼtibor qaratilmoqda. Zero, axloq-odob, 

taʼlim-tarbiya, maʼnaviy komillik insoniyat uchun hamisha hayot-mamot masalasi boʻlgan. Shu 

maʼnoda jamiyatning taraqqiyoti ham, tanazzuli ham, eng avvalo, ustoz va shogird, murabbiy 

va izdosh munosabatlariga bogʻliq. Maʼnaviy-axloqiy tarbiya usullari bir-biridan 

farqlanganidek, taʼlim-tarbiya muassasalarida ham oʻziga xosliklar mavjud. Insonning botin 

olamini oʻzgartirishga eʼtiborning kuchayishi esa taʼlimda ham, tarbiyada ham koʻzlanganidan 

ortiq samara bergan. Ajdodlarimizning ilmiy-maʼnaviy merosida insonning qalb olamini chuqur 

anglaydigan, eng hassos tuygʻularini ham ilgʻashga qodir, tama va riyodan yiroq ruhshunos 

murshid obrazi yaratilgan. Ijtimoiy, maʼrifiy va maʼnaviy hayotda milliy qadriyat, diniy, 

dunyoviy bilimlarni jamuljam qilgan taʼlim maktabiga egaligi bilan qadim Sharq bashariyatga 

oʻrnak boʻlgan. Muhtaram Prezidentimiz: “Bizning havas qilsa arziydigan buyuk tariximiz bor, 

havas qilsa arziydigan ulugʻ ajdodlarimiz bor. Havas qilsa arziydigan beqiyos boyliklarimiz bor. 

Va, men ishonaman, nasib etsa, havas qilsa arziydigan buyuk kelajagimiz, buyuk adabiyotimiz 

va sanʼatimiz ham, albatta, boʻladi”[1], – deydi. Maʼnaviy merosimizdagi murshid shaxsiyati va 

murid kamolotidagi mavqeyini tadqiq qilish, uning murid oldidagi majburiyatlarini aniq 

belgilash, asl mohiyatni anglash barkamol avlodni voyaga yetkazishga yaqindan yordam beradi. 

Zero, yosh avlod zukko, maʼnan jasoratli boʻlishining yagona asosi toʻgʻri tarbiya va taʼlim boʻlib, 

tadqiqotdan koʻzlangan haqiqatlardan biri ham oʻtmish tajribasini zamon uchun xizmat ettirish 

yoʻl-yoʻriqlarini koʻrsatishdan iborat. 

Asosiy qism.Tasavvuf adabiyotida Xizr (a.s) ruhoniy-maʼnaviy rahnamo sifatida 

irshodning ikki yoʻli ajratiladi. Avvali, Nubuvvat yoʻli – bunda Yaratgan asosan malaklari 

vositasida vahiy yuborib, xos bandalarini tarbiyalaydi. Ikkinchisi esa, Valoyat yoʻli – bunda bir 

murshidi komil etagidan tutib, “vusul” va uning sirriga erishiladi. Bu masalada “Agar 

bilmaydigan boʻlsangiz, ahli ilmlardan soʻrangiz (Nahl: 16/43)” kabi oyatlar hamda 

Kitobullohdagi Muso (a.s.) va Solih qul qissasi ravshan misol hamda asoslardan boʻlgan. 

Anglamoq lozimki, murshidga bayʼat aslida Hazrati Paygʻambar va Allohga intisobdir. Bu 

Qurʼoni karimda shunday keladi: “Albatta, Senga bayʼat qilayotganlar faqat Allohning oʻziga 

bayʼat qilmoqdalar. Allohning qoʻli ularning qoʻllari ustidadir (Fath: 48/10)”. Murshid Haqqa 

yetgan, bandalarini tarbiya etish uchun Haq amri bilan xalqqa qaytgan, maʼnaviy vazifa 

yuklangan xos, tanlangan bandalardandir. Tariqat taʼlim tizimi, murshid va murid 

munosabatini Qurʼon va hadisdan izlaymiz, chunki bu taʼlim biror masalada sharʼiy dalilsiz 

hukm chiqarmagan. Tasavvuf shayxlarining metodikasidagi har bir usulu arkon – barchasi shu 

ikkala manba asosida tartib bilan tuzilgan. 

Imom, fakih, usulul fiqh bilimdoni, muhaddis, “Muvafaqot”, “Iʼtisom” va boshqa nafis 

asarlar muallifi Abu Isʼhoq Ibroxim ibn Muso Shotibiy Gʻarnotiy (790 hijriy sanda vafot etgan) 

oʻz zamonasidagi soʻfiylar shayxi, Faʼs shahridagi Qaraviyn jomesi imomi Abu Abdulloh 

Muhammad ibn Abbod Nafziy (792 hijriy sanada vafot etgan) rohimahullohga maktub 

yoʻllagan. U maktubida shunday deydi: “Alloh taolo tomon boradigan solik (murid) uchun 

tariqat va tarbiya shayxini oʻziga lozim tutib, uning oldida boʻlishi shartmi? Yoki tariqat shayxi 

boʻlmasa ham, u ahli ilmlardan taʼlim va ilm olishi orqali Alloh taolo tomon borsa boʻladimi?” 

Shayx Abbod rohimahulloh adolatli va xolis sifatida javob yuborgan. Uning xulosasi “Ar-rosail 

as-sugʻro” kitobi 106-betidan keyingi betlar va 125 va undan keyingi betlarda shunday 

keltirilgan: “Sulukda unga qaytiladigan (murojaat qiliniadigan) shayx ikki qismga boʻlinadi: 

taʼlim va tarbiya shayxi hamda va faqat taʼlim shayxi”.[2.48-b] Jumladan, “tarbiya shayxi har bir 

soliq uchun zarur emas. Unda zehnida kamchilik va nafsida kasali bor odam muhtoj boʻladi. 

Lekin, kimda yetarli aql va iroda boʻlsa nafsga ega boʻlgan odamda u lozim emas, oʻzini unga 

bogʻlashi yaxshiroqdir. Tarbiya shayxi esa har bir solik uchun lozimdir. Lekin, biz zikr qilib 

oʻtganlar uchun tarbiya shayxi lozimligi aniq. Chunki, ularning nafslaridagi toʻsiqlar juda qalin. 

Uni faqat tarbiya qiluvchi shayxlargina ularni yoʻq qilib, olib tashlashi mumkin. Ular solikka 

nisbatan badandagi surunkali kasallik va dardlarga oʻxshaydi. Oʻz dardlarini yoʻq qiluvchi 

kuchli dorilar bilar muolaja qilinadigan mohir tabibga muhtoj boʻladilar. Lekin yetarli aqli va 

itoatkor nafsi bor kishiga tarbiya qiluvchi shayxning lozim emasligi masalasiga kelsak,uning 

yetuk aqli va nafsining boʻysunishi undan behojat qiladi. U oʻziga taʼlim shayxi oʻrgatgan narsa 

bilan toʻgʻri yoʻldan bora oladi, boshqalar esa bunday emas. U Alloh taolo izni bilan yetib boradi, 

agar Alloh taolo yuzini qasd qilgan boʻlsa, oʻziga keladigan zarardan xavfga tushmaydi. Tarbiya 

shayxiga suyanish soʻfiylarning mutaaxxir (keyingi) imomlari yoʻli, taʼlim shayxiga suyanish esa 

ulardan oldingilarni yoʻli hisoblanadi.[2;49-b] 

Bu narsa Xoris Muhosibiy, Abu Tolib Makkiy va boshqalarning asarlarida namoyon 

boʻladi. Ular odamlarga usul va furu ilmlarini kitoblarida zikr qilishga qaramay, tarbiya shayxini 

keyingi ulamolar kabi shart qilmaganlar. Ayniqsa, Abu Tolib Makkiyning asarlarida bu koʻp 

uchraydi. Ularni zikr qilmasliklari suluk yoʻlida u (tarbiya shayxining)shart emasligiga dalildir.  

Bu – juda koʻp soliklar yurgan, bosib oʻtgan yoʻl va u oldingi salaflar holiga juda oʻxshaydi. 

Chunki, ulardan tarbiya shayxlarini(ustoz) tutganlari ularga bogʻlanganlari va shogirdlar 

tarbiya shayxlarini mahkam tutganlari kabi mahkam tutishlari rivoyat qilinmagan. Ularni holati 

ilmlarni egallash, holatlarni bir-birlari bilan doʻstlik va birodarlik yoʻli bilan isloh qilganlar. Bir-

biri bilan uchrashish va ziyorat qilish sababli ular botin va zohirlarida uning katta taʼsirini 

koʻrganlar. Shuning uchun avliyo, ulamo va obidlar bilan uchrashish uchun yurt kezganlar. 

Tasavvuf ahli kitoblari taʼlim shayxi (ilm oʻrgatadigan shayx)ga qaytadi. Chunki ulardan 

istefoda qilish faqat mualliflari ahli ilm va ergashishga arzirli zotlardan ekaniga qaraydigan 

kishi eʼtiqodi bilangina toʻgʻri boʻladi. Bu eʼtiqod esa unga suyaniladigan va ishonchli shayx 

tomonidan hosil boʻladi. Agar u istifoda qiladigan shariyat zohiriga aniq muvofiq kelsa, u bilan 

kifoyalanadi. Aks holda, uni bayon qilib beradigan taʼlim shayxiga murojat qilish va shayx lozim 

boʻladi. Uning soʻzi tarbiya shayxi va unga baʼyat berish lozim emasligi hamda taʼlim shayxi 

lozimligini ifodalaydi.[2;50-b] 

Taʼkidlash joizki, tasavvufda zohir ilmidan tashqari botin ilmi borligi va bu ilmni 

oʻrganish uchun hatto safar qilish lozimligi, ustoz va shogirdlikdagi imtiyozlar, murid 

istayotgan ilmi ladun, tariqatdagi qabz va bast holi kabi qator bahs-munozaralar Xizr (a.s.) nomi 

bilan bogʻliqligi koʻrsatib berilgan. Maʼlumki, turli din va ilohiy taʼlimotlarda Xizr obraziga keng 

eʼtibor berilib, shu orqali har xil fikr-qarashlar ilgari surilgan. Lekin, ular orasida gʻayriislomiy 

tushunchalar mavjudligini ham unutmaslik zarur. Shuning uchun musulmon olamida Xizrga 

munosabat Qurʼoni karim va Hadisi sharif asosida shakllanib taraqqiy topgandir. Saʼdiy 

Sheroziy, Xusrav Dehlaviy, Mavlono Rumiy singari tariqat shayxlaridagi basiratning ochilishi 

Xizr (a.s.)ning tarbiyasi bilan bogʻliqdir. Tariqatdagi “Maqomoti Xizr” darajasiga yetgan 

solikning qalbi va ruhiyati mavhum, qazoi qadar, tariqat ilmi kabi sir-asrorga burkanishi, Alloh 

bilan uchrashuvi, roʻy berayotgan voqealar nomaʼlum parda ortida boʻlishi taʼkidlanadi. Shu 

orqali sayri sulukda murshid-murid shaxsiyatining muqim oʻrnini belgilab bergan nafaqat Xizr, 

balki komil murshid timsolining paydo boʻlishiga zamin yaratadi. 

Munozara. Murshid shaxsiyati va murid kamolotidagi mavqeyini tadqiq qilish, uning 

murid oldidagi majburiyatlarini aniq belgilash, asl mohiyatni anglash Muhammad Qozining 

asarlarida ham keng yoritilgan. Jumladan, “Silsilat ul-orifiyn va Tazkiratu-s-siddiqiyn” 

asarining muqaddimasida shunday deyilgan: “ushbu kitobda haq subhonahu taolo maʼrifati 

tariqining bayoni, va muridning murodga ehtiyoji, va shayxu muridning sharoiti odobi va 

viloyatu valiy va xavoriqiodot (favqulodda isteʼdod) turlari haqida maʼlumotlar 

keltirilgan”.[3;8б варақ:] 

Muhammad Qozining fikricha, “shayxning muridga nisbatan tasarufidan maqsad, uning 

yurak koʻzgusini hoyi-havas (havo, nafs) va mijozlardan (yaʼni salbiy mijozlardan) «lo ilaha illa 

Allah» misqali (sayqal berguvchi qayrogʻi) orqali poklab Haq subhonahu taolo zotiga bogʻlanadi, 

toki muhozosi (bogʻlanish) safo hukmi bilan Zuljalol jamoli nurlarining yogʻdusi unda koʻrunsin 

(aks etilgan boʻlsin), uning basirat koʻzi (botiniy koʻzi) u jamolning mushohadasidan yorugʻ 

boʻlsun, shu orqali ilohiy muhabbat murid yuragining suvaydosida qaror topsin. Shunday ekan, 

maʼlum boʻldiki, bandalar yuragida Haq subhanahu taoloni doʻstga aylantirish tariqat 

shayxlarning ishi ekan. Shayxlar va ulamoyi rosix (Haq soʻzida ustuvor boʻlgan olimlar) ning 

tariqi (yoʻllari) shudirkim, oʻz muridlarini paygʻambar (s.a.v.) mutobiyati (tobeyligiga, itoat 

etishishga) amr etib, ularni ragʻbatlantiradi”.[ 3;15a варақ:] 

Tasavvuf oʻrganadigan maydon: nafs, qalb, ruh. Maqsad esa nafs tazkiyasi, qalb 

tasfiyasi va ruh tahliyasi hisoblanadi. Shu maʼnoda tasavvuf insonga bir koʻzgu tutdiki, unda 

inson nafsidagi noqislik, koʻnglidagi osoyish, ruhidagi latiflikni koʻrdi va angladi. Maʼlum 

boʻlishicha, komil murshidning yigirmadan ortiq xislat va fazilatlari mavjud boʻlgan. Bugungi 

taʼlim maktablari uchun ham juda zarur sanalgan, asrlar taraqqiyoti ham taʼsir oʻtkaza 

olmaydigan ibratli tomonlarni jamlab, quyidagi xususiyatlarni keltirish mumkin: ilm va 

maʼrifat, eʼtiqod, sidqu sadoqat, joʻmardlik va himmat, jasorat va shafqat, goʻzal axloq, 

tavakkul, viqor va haybat, rizo va taslimiyat, nihoyat, komil bir murshidning munosib 

vorisi boʻlish. Tasavvufda murshidga qanday zohiriy va botiniy talablar qoʻyilsa, muridga ham 

shunday shogirdlik majburiyatlari yuklangan. Muridning sadoqati va hurmati, albatta, uning 

muomala odobida namoyon boʻladi. Uning murshidiga muhabbati aslida Allohga boʻlgan 

muhabbatidan ayri bir narsa emas. Shu bois asl maqsad yoʻlida murshid oldida Alloh huzurida 

oʻtirgan kabi oʻzni tutish lozim.  

Yuqorida taʼkidlaganimiz kabi tasavvufshunoslikda murshidlar taʼlim, tarbiya va suhbat 

shayxlari deya ajratiladi. Baʼzi tariqatlarda zuhd, ayrimlarida xilvat yo tush, yana birlarida 

suhbatga tayanilgan. Biroq, tariqat maktablarining tarbiya usullarini bir-biridan keskin farqlab 

boʻlmaydi. Faqat odobu arkonida maʼlum jihatlargina farqli yoxud baʼzi amaliy tomonlar 

ustuvorlik qiladi, xolos. Ammo, murid tush, uzlat, suhbat tajribasi maʼrifatining barchasidan 

bahramand boʻlgan. 

Solikning tashqi koʻrinishi, kiyinish odobi, uning zohiriy maʼnolariyu, botiniy ramzlari 

tasavvufdagi qiziqarli mavzulardandir. Jumladan, xirqa muridning taslimiyati, masʼuliyati, 

maqsadi va matlabini eslatib turuvchi doimiy hamrohidir. Bayʼat, xirqa kiyish kabi 

marosimlardan soʻng rasman murid murshid munosabati boshlanadi. Murid iqror boʻlish bilan 

murshid dargohiga yuz tutadi va ahdini bajarishga kirishadi. 

Mavlono Muhammad Qozi murshidlik va muridlik odoblarini tahlil qilib, uni quyidagi 

shartlarda bayon etadi. Dastlab, murshid va muridlik vujudga kelishining sabablarini 

sharhlaydi: “...shunday ekan, bandalar yuragida Haq subhanahuning doʻstga aylantirish, Haq 

subhanahu oldida bandalarni doʻstga aylantirish tariqat shayxlarning vazifasidir (ishidir). Bu 

rutbadan (martabadan) oliyroq, bu manzalatdan (maqomdan) yuqoriroq rutba bormi? Shunga 

oʻxshash shayxga nisbatan muridning odobi mavjud, muridga nisbatan shayxning odobi 

mavjud. Odob Haq muridiga nisbatan irodat Haq shayxiga nisbatan tarbiyatdir. Odob shartlari 

shayx va muridga nisbatan nihoyatda koʻp, uning aksariyatini bu risolaga sigʻdirishning iloji 

yoʻq, ammo har bir shayxu muridga nisbatan 10 ta erot (eʼtiroz, radiya) keltiriladi, toki ularning 

jami 40 taga yetsin hamda bu arbaʼin darvishlarga (40 kishilik darveshlarga) ishorat 

boʻlsin.[3;15б варақ:] 

Birinchi shart: Ulkim irshod [rahnamolik] va shayxu xat masnadiga [taxtida] 

oʻtirolmaydi, agarki uni shayx oʻtirgʻizolmasa, toki shayxdan yoki Haq subhonahu taʼolodan 

maʼmur va maʼzun [boshqarolmasa], boʻlmaguncha, maqomni tasarruf etolmaydi. Albatta, bu 

xatarli maqsad amrini oʻziga ixtiyor qila olsin, u baraʼlla biladiki bu anbiyolik maqomi va 

paygʻambar [s.a.v] xilofatining [hududining] maqomidir. 

                         [Nazm] 

 Takya bar ҷoi buzurgon natavon zad ba gazof, 

 Magar asbobi buzurgӣ hama omoda kunӣ. 

Mazmuni: Buyuklar maqomiga osonlik bilan erishish imkoni yoʻq, 

Ulugʻlik aslihasini [qurollarni] butunlay tayyor qilganligingda ham.  

Ikkinchi shart: Shudirki, Haq subahnahu taʼologa nisbatan yaqinlik va ogohlik yurakda 

tushgan boʻlib, yurak vaslining zaruriyatiga aylanib, solik nafsining qobiliyatiga aylansin, xuddi 

koʻrishni bosira [koʻzda], eshitishni someʼa [quloqqa] bosira va someʼa zaruriyatining 

xossasidir, shu darajadakim, qanchaki xohlasa yurakdan ogohlikni uzoqlashtirsa, shubha bilan 

unga erishaolmaydi, unda moneʼlik surati maʼnaviy aloqa va maʼnaviy aloqa esa, suratlikning 

oʻrnini egalashni manʼ eta olmaydi. Bu vaqtda xojagon qadasallohu arvohahu [ruhlari 

muqaddas boʻlgan] xonavodasining ulugʻlari bunday kishini balogʻatga erishganlaridan sanab 

toliblar [muridlar, shogʻirdlar] tarbiyasi va takomiliga ishorat qilganlar. [3;16а варақ:] 

Uchunchi shart: shuki muridni har xil xavf bilan imtihon qilgan boʻladi kamu koʻp, oz va 

bisyor, sagʻir [kichik] va kabir [ulugʻ, katta] sinovlar bilan, albatta bu imtihonda musohala 

[kelushuv] ni ravo koʻrolmaydi. Agar unda masalan musohala qilsa, u oliymaqom haqini joyiga 

keltirolmagan boʻladi, va uning oʻlimining moneʼligiga sabab boʻladi. Shaxuxat maqomining 

haqqi muridning turli-xil nopokliklar va yovuz sifatlarning mazamatidan poklanishdir.  

Toʻrtinchi shart: Shuki murid harakatlari va nafaslariga muhosiba [hisoblsh] lozim deb 

bilsin, muridning oʻz shayxiga nisbatan itoat etishining sadoqati darajasida. Ishlar majmuyini 

unga nisbatan tor imkoniyatda olgan boʻladi, hech bir sababda, hech bir mahalda u bilan 

musomihda [oson tutush kerk boʻlmagan holat, oson deb oʻylamaslik kerak] qilmasligi lozim. 

Amaliy ishlarda qiyin narsalarga buyrmogʻi lozim, unga ruhsat berishga imkoniyat bermasin, 

chunki rusat berish avomga taalluqlidir, ular iymondan rasmiy mujarrad [yolgʻizlik] va ismy 

[nomigagina] talqinga qanoat qilganlar. Ammo iymon haqiqatining tolibi hamda, avom 

martabasidan tajovuz qilgan kishi toʻsatdan shiddatli azob uqubatlar ehtimoliga qolishdan 

oʻzga chorasi yoʻq. Riyozot va mujohada [jihod ichki manaviy harakat] uchun oʻz maqsad 

murodiga erishish yoʻlida chora izlamogʻi lozim. Chunki kimki marvorid izlasa, dunyo 

zulmatining azoblaridan qutulishi imkoni yoʻq.[3;16б варақ:] 

Beshinchi shart: shudirkim, shayx oʻz muridi irodasiga poklik va muqaddaslikning 

mukamalroq surati holida namoyon boʻlmogʻi lozim, u hech qachon oʻz siridan muridni ogoh 

etmasligi zarur, yeyish, uxlashdan, undan boshqa insoniyat tomonidan tavsiflagan [yaxshi 

narsalar] hurmat ehtiromning koʻpayishiga sabab boʻladigan mushohadaga sabab boʻlsin, 

muridning zayifligi va nuqsoni jihatdan bas shunday ekan oʻzi tahammul [sabr] qilmogʻi lozim. 

Oltinchi shart: Shuki, oʻz muridlarnini boshqa shayx va uning muridlari bilan oʻtirishga 

ijozat bermasligi kerak; Ammo boshqa shayx muridlari bilan birga oʻtrolmasaligi, shu 

jihatdanki, bu muridning hoyi-havasi [nafsi] u muridning havosining [nafsining] muxolifi 

boʻlishi mumkin. Shayx uchun zarurdirki, murid nafsining muholifati uchun buyruq bersin, 

chunki bir-biri bilan oʻtirganda ularning havolari [nafslari] muxolifdir [zidiyatlidir], shu bilan 

birga shayxlarning amri ham ular nafslarining xilofidir. Shunday ekan har biri oʻz shayxining 

amrini oʻz nafsiga muvofiq topadi, zaruriyat darajasida unga mayil qiladi. Bunday moyillik bu 

toifa oldida inkor etishga ziddir. Irtidod [rad etish, radiya] vorslik tariqatining hukmiga koʻra 

olislik va qatʼiyatlilikdir. Agarda boshqa shayxga mayil etib mulozamat ixtiyor etsa, agar bu 

shayx ham haqiqat arbobidan boʻlsa shahhuxat maqomidaligi sababli shu narsaga amr qiladiki, 

birinchi shaxyxati unga buyurgan boʻlsin. Agar uning buyurgani oʻz tabiyatiga muholif boʻlsa 

yana oʻz shayxiga yuz tutmogʻi lozim boʻlsa, birinchi shayxi qabul qilmaydi. Shuning oʻzi maʼlum 

etmoqdakim u sodiq emas. Shunday ekan mazkur masalga mufiq kim: “Bu yerdan haydalgan u 

yerda qolgan” boladi. 

Yettinchi shart: shukim boshida, quvvat amri bilan muridni haqiqiy tarbiya qilsin, 

chunki koʻplab muridlarning ofati [maʼnaviy-ruhiy oʻlimi] quvvatdandir. Nega deganda, 

ularning barchasi ubaydulbatn [ojiz bandadirlar] dirlar, barchalari kul amriga oʻz himmatini 

sarflaydilar. Bu xalqqa nisbatan chora shukim, biron-bir joyga qaror toptirishi lozim toki u kishi 

yashaydigan havlilarda hech kim boʻlmasin, tajrid [yakka, tanholikda] da oʻtirsin, oʻz himatiga 

koʻra yordam bersin, eʼlon qilmogʻi lozimki, taqsimlangan rizq albbatda saʼyi harakatsiz unga 

yetadi, shu zamongachakim, uning haqiqati toʻgʻri boʻlsin va tavakkul hosil boʻlsun.[3; 17а 

варақ:] 

Sakkizinchi shart: Shukim, agar biror shayxni undan ortiqroq koʻrib mulozamat ixtiyor 

etsa, oʻz muridlarni ham uning mulozamati uchun amr qilsa, uning boshqalardan salohiyati 

shundadir. Agarda bunday qilmasa, maʼlum boʻladiki, biron shayx odamlar qalbini oʻziga jalb 

etish, martabaga erishish maqsadida dunyoviy xutom [mashk, hayvon terisidan tayyorlab unda 

suv yoki qatiq toʻldiradigan mesh, xalta] boʻlgan ekan va unda himmatdan hech bir asr ham 

boʻlmaydi, riyokorlik muhabatidan uzoq va bu hol ayni nuqsondir. Shunday ekan. bu tariqat 

shayxlari bunday maqtashga yoki tavsuflashga vojubdirlar, ular oʻz muridlarini hech qachon 

boshqa ixvon-ut-tariq [birodarlik yoʻli] yoʻlida oʻtirish va yurishga ruxsat bermaydilar. Hech 

kim bilan soʻzlamasin va hech kimning ziyoratiga bormasin, uning ziyoratiga ham kelishga ham 

qoʻymasin, undan boshqa voqea-hodisalar hamda oʻzining daromadini doʻstlariga aytishga yoʻl 

qoʻymasin, agarda bu holda uni oʻz holatiga qoʻyib berilsa, bulardan manʼ qilinmasa, u holda:  

Toʻqizinchi shart: shuki bu yoʻlda olim boʻlgan kishi, har kimda vaqfa [tavaqquf, 

toʻxtash] va hujba [hijoblar, pardalar] yuz bersa, turli voqea va qiyinchiliklar yuzaga kelsa, 

uning uhdasidan [bajarishidan] chiqish imkoniyatiga ega, u qiyinchiliklarni bartaraf eta oladi. 

Uning turli sirlar va niyatlaridan xabardor boʻlmogʻi shart emas, shu jihatdan aytganlarki: 

murid oʻz qiyinchiliklari va shubhalarning majmuasini oʻz shayxi oldida arz qilmogʻi zarur, 

aytmasinkim: shayx mening ahvolimdan ogohdir, chunki ogohlik shayx sharoyitiga bogʻlik 

emas. 

Oʻninchi shart: shuki muridlar bilan kecha-kunduzda bir marotabadan boshqa yaqinlik 

(aralashuv va majlislar) qilmasin chunki: «Kasrat ul-mushohidata naql ul-hurmata»; Mazmuni: 

Koʻp mushohada qilish hurmatning ketishidir. Va oʻzi uchun alohida xonaqohga ega boʻlishi 

lozim, suhbatdoshlarining jami uchun ham alohida uyi boʻlmogʻi lozim.[3;17б варақ:] 

Murshid taʼlim-tarbiya usulidagi muvaffaqiyatning asosiy sabablaridan yana biri – 

insonnning botiniga safarni zohir, yaʼni vujud tarbiyasidan ayro tasavvur etmay, bilʼaks 

mushtaraklikda olib bora olishidir. U muridga halol luqma, oz yemoq, kam uyqu, toza libos, 

davomiy sukut, hamisha tahoratli boʻlmoq, xilvat, zikr kabi majburiyatlarni yuklaydi. 

Turkiy adabiyotda murshidni anglatuvchi obraz, ramz, timsollar shu qadar koʻpki, biz 

ishda barcha ijodkorlar uchun umumiy boʻlgan, eng koʻp uchraydigan: bobo, ota, er, eran, 

qulovuz, pir (ayniqsa dayr piri), shayx, hodiy, soqiy, mugʻbacha, sulton, shoh, xoja, sayyid, gʻassol, 

choʻpon, rohrav, rahbar, kitob, koʻngil, ishq kabilargagina toʻxtaldik. Tasavvuf tarixi, uning buyuk 

vakillari hayoti va soʻfiyona sheʼriyat obrazlarini oʻrganib amin boʻldikki, murshid obrazi 

mohiyatini ochuvchi, eng koʻp qoʻllaniladigan, turkiy xalqlar ruhiyatiga ham juda mos istiloh bu 

– bobo, ota lafzidir. Turklar, jumladan, oʻzbeklar oʻz shayxlariga bobo, ota deya murojaat 

etishgan. Zangi ota, Qoʻyliq ota, Bahouddin bobo va hokazo.Turkona ruhni beruvchi 

istilohlardan yana biri er, erandir.[4;20-b] Turkiy soʻfiyona sheʼriyatni obraz, ramz va timsollar 

bilan boyitgan Yassaviy er maqomining darajasini quyidagi baytda toʻla ochib bergan edi:  

Qul Xoja Ahmad er boʻlmasang, oʻlgʻon yaxshi, 

Tirik boʻlmay, qaro yerda soʻlgʻon yaxshi.[5;28-b] 

Murshid istilohi oʻrnida turk adabiyotida aksariyat forsiy pir kalimasi keladi. Ishda har 

bir obraz talqinida murshid va murid munosabatidagi inja tomonlar inobatga olindi. Masalan, 

murid bayʼat etgan murshid – piri tariqat, “ishq va irfon sharobi” ni tutgan murshidi komil – 

piri mugʻon, piri dayr, piri maykada yoki piri xarobot, suhbati bilan fayz ulashgan komil 

inson – piri suhbat, virdlar tayin etuvchi – piri zikr yoxud piri saboh, shuningdek, hidoyat sari 

rahnamo – piri aql, piri ishq va hk. Bularning bari murid holi bilan bogʻliq tarzda tahlil va talqin 

etildi.  

Murshid oʻrnida eng koʻp qoʻllaniladigan, oshiq qalblar piri komili – Soqiy hisoblanadi. 

Soqiy-murshid tutadigan “soʻz mayi”, “ruh mayi”, “balo mayi”, “imon mayi”, “hayrat mayi”, 

“vahdat mayi”, “sir sharobi” kabilar murid holu maqomining izohi sifatida ochib berishga 

harakat qilindi.[4;21-b] Zero, soqiy oshiq qalblarga malham beruvchi ruh tabibi ekanini 

chuqurroq anglash uchun u ulashadigan may sifatlashlariga eʼtibor qaratmoq lozimki, 

shundagina muriddagi ruhoniy huzur tushuniladi. Butun borliqning yaratilishi soʻz bilan 

bogʻliqligi, qalbni junbushga keltiruvchi soʻzdan taʼsirliroq vosita yoʻqligi hammaga maʼlum. Shu 

maʼnoda murshiddan fayz olish aslida uning maʼrifat, hikmat toʻla soʻzlaridan bahramand 

boʻlish, u bilan musohiblik darajasiga yetish ekan, eng mutaassir etuvchi may – “soʻz mayi”dir:  

Soʻz mayini ul kishi oshom etib, 

Kim duri maʼni sadafin jom etib. 

Menki bu may nashʼasidin mast men, 

Dayri fano ahligʻa hamdast men.[6;62-b] 

Alisher Navoiy oʻzining dayri fano ahliga hamdastligini “soʻz mayi”dan mastligi bilan 

izohlamoqda. Zotan, dunyoi dunda undan koʻra kuchliroq may yoʻq. Oshiqning istagi maʼshuqni 

tinglash, uning suhbatidan mast boʻlish. Shuningdek, har bir obraz muridning fano darajasi 

bilan bogʻliq holda izohlanishi kerakligi baytlar orqali taʼkidlandi. Murid fano fish-shayx holida 

soqiy – murshid, fano fir-rasul holida soqiy – Rasululloh (s.a.v.), fano filloh maqomida esa Soqiyi 

Azal, Alast soqiysi – Allohdir.  

Albatta, ishda tamagir, riyokor, kozib shayxlar ham nazardan chetda qolmadi, 

ijodkorlarimizning ular haqidagi keskin qarashlari tahlilga tortildi. Haqiqiy murshidlar 

topilmaganda, Haq yoʻlchilariga oydin yoʻlni koʻrsatuvchi kitoblar tavsiya etilgan. 

Xulosa. Umuman olganda, murshid darveshning hurriyati, oshiqning ishqu muhabbati, 

rindning jazbasi, orifning maʼrifati, faqirning Allohga muhtojligi, valiyning karomatini qoʻlga 

kiritgan, sayrning soʻnggiga yetgan, muridlar tarbiyasi uchun Haqdan xalqqa qaytgan eng ulugʻ 

martaba sohibidir. Bu maqomga faqat maʼlum bir murshid qoʻl ostida sayri sulukni ado etish 

bilan erishish mumkin. Va fanofilloh maqomidagi majzublar maqsadga yetsalar-da, yoʻl sirini 

anglamagani bois murshid vakolatini ololmasligi taʼkidlandi. Murid ilm talabida komil murshid 

izlagan, uning dargohida yillarcha nafsini tarbiya etgan Haq yoʻlchisi. Uning yagona talabi 

Yaratganga yaqinlik, tayanch tutqichi – Qurʼoni karimdir. U dunyo va uqbo bilan muomalasida 

Haqning rizoligidan kelib chiqadi. Tariqat maktabi piri komili hech qachon maʼnan yengib 

boʻlmaydigan haqiqiy hur, ozod, butun shaxsiyatni voyaga yetkazadi.  

 Hozirgi kunda yoshlarni turli oqimlar taʼsiridan saqlash, ularda gʻoyaviy, maʼnaviy 

immunitetni hosil qilish uchun ularga suhbat odobi, hamsuhbat tanlash, doʻstlashish shartlari 

haqida maxsus taʼlim-tarbiya berish uslublarini ishlab chiqish maqsadga muvofiq. 

Mamlakatimizda taʼlim islohotlari olib borilayotgan ayni damda, Muhammad Qozini kabi 

ajdodlarimizning insonni ham ruhan, ham jisman poklanishini targʻib etgan gʻoyalari, komil 

inson haqidagi qarashlari jamiyatda mafkuraviy, maʼnaviy, jismoniy sogʻlom avlodni 

tarbiyalashdek muhim vazifalarni amalga oshirishda nazariy manba boʻlib xizmat qiladi. 

 

Adabiyotlar/Литература/References: 

1. Mirziyoyev Sh.M. Adabiyot va sanʼat, madaniyatni rivojlantirish – xalqimiz maʼnaviy 

olamini yuksaltirishning mustahkam poydevoridir. Prezident Sh.Mirziyoyevning 

Oʻzbekiston ijodkor ziyolilari vakillari bilan uchrashuvdagi maʼruzasi // Xalq soʻzi. 2017. 

4 avgust. 

2. Horis Musohibiy. Risolatul Mustarshidiyn/Toshkent: “Sharq”, 2020.  

3. Muhammad ibn Burhonuddin ibn Xoja Muhammad Rizo Muhammad al-Qozi. Silsilat ul-

orifiyn va Tazkiratu-s-siddiqiyn .OʻzR FA SHI qoʻlyozmalar xazinasi: № 11413. 

4. Rahmonova Z. J. XII–XV asrlar oʻzbek mumtoz adabiyotida murshid va murid obrazlari. 

Filologiya fanlari boʻyicha falsafa doktori (PhD) dissertatsiyasi avtoreferati.T.2020.  

5. Ahmad Yassaviy. Hikmatlar kulliyoti. – Toshkent: Oʻzbekiston, 2011. 

6. Alisher Navoiy. Hayrat ul-abror. MAT. 20 tomlik. 7-tom. – Toshkent: Fan, 1991. 

 



280 

 

 

 

 

 

 

SCIENCEPROBLEMS.UZ 
 

IJTIMOIY-GUMANITAR FANLARNING DOLZARB 

MUAMMOLARI 
 

№ S/3 (5) – 2025 

 
АКТУАЛЬНЫЕ ПРОБЛЕМЫ СОЦИАЛЬНО-

ГУМАНИТАРНЫХ НАУК 
 
 

ACTUAL PROBLEMS OF HUMANITIES AND SOCIAL SCIENCES 

 
 

“Ijtimoiy-gumanitar fanlarning dolzarb 

muammolari” elektron jurnali 2020-yil  

6-avgust kuni 1368-sonli guvohnoma bilan 

davlat roʻyxatiga olingan. 

Muassis: “SCIENCEPROBLEMS TEAM” 

masʼuliyati cheklangan jamiyati 

 

Tahririyat manzili: 

100070. Toshkent shahri, Yakkasaroy 

tumani, Kichik Beshyogʻoch koʻchasi, 

70/10-uy. Elektron manzil: 

scienceproblems.uz@gmail.com 

Bogʻlanish uchun telefon: 

(99) 602-09-84 (telegram). 
 

mailto:scienceproblems.uz@gmail.com

